
క. తెలివి గలభూసురుండవు

కులగురుఁడవు మాకు మౌనికుంజర! వినుమీ

యలఘుమతి నొక్కకార్యము

తెలియ న్వివరింపవే సుధీజనతిలకా! 87



ఉ. భామలచిత్తము ల్దెలియ బ్రహకునైన వశంబుగాదు త

త్కామితయత్నము ల్తలఁప ధాత్రి విచిత్రము లండ్రు కావున

న్నామది యేతదీయకథనంబు వినం గడఁగె న్మహీసుర

గ్రామణి! యానతిమ్మనుఁడు రాజబిడౌజునితోడ వేడుకన్. 88



వ. అప్పు డాభౌమ్యమహర్షివర్యుండు నిరవధికకుతూహలధుర్యుం డై యిట్లనియె స్త్రీజనంబుల చిత్తంబులు లోకాతీతదుర్వృత్తంబులు, తదీయకృతసాహసకార్యంబు లనివార్యంబు లగుట నిక్కువం బిందులకు నొక్క యితిహాసంబు గలదు. తొల్లి మహాదేవుండు పార్వతీవరారోహ కతిరహస్యంబున నానతిచ్చినతెఱం గెఱింగించెద సావధానుండవై యాకర్ణింపు మని యి ట్లనియె. 89

	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

